
Dragi prijatelji i prijateljice,

Mjesec juni je važan mjesec u životu 
svakog školarca. Tada svi marljivo 
uče i rade, spremaju se za završne 
kontrolne radove i ispravljaju 
poneku lošu ocjenu. Ipak, najviše su 
uzbuđeni maturanti i maturantice, jer 
za njih taj jedan juni predstavlja 
veliku životnu stepenicu – prelazak 
iz jednog sigurnog okruženja u 
potpuno novo i nepoznato. Kad se 
sjetim kraja svog osnovnog 
obrazovanja, razne slike mi naviru 
pred oči: bijele majice na kojima su 
se šarenim markerima potpisali moji 
prijatelji, naše suze što se rastajemo 
i odlazimo iz drage nam š k o l e , u z 
b u đ e n j e z b o g n o v i h avantura 
koji nas čekaju u srednjoj školi, ali i 
posvećena priprema za matursko 
veče.

Matura



Naša Lejla ovih dana završava osnovnu školu. U 
SOS Dječije selo u Gračanici stigla je sa 8 godina. 
Pratili smo njeno odrastanje i sve izazove kroz 
koje je prošla kao mala djevojčica. Sada pred 
njom stoje novi, puno ljepši i uzbudljiviji trenuci 
od onih kroz koje je ranije nažalost morala proći. 
Njena SOS mama Denisa je ponosna jer Lejla 
danas izrasta u predivnu mladu djevojku, aktivnu 
na mnogim poljima. Osim što je odlična učenica, 
aktivna je u literarnoj sekciji, a gluma joj je velika 
ljubav, pa se tako okušala u mnogim dječijim i 
školskim predstavama. 

Lejla se, kao i mnogi njeni vršnjaci, već 
sedmicama priprema za matursko veče. 
Odabrala je matursku haljinu u kojoj će se sasvim 
sigurno osjećati kao prava princeza. „Samo još 
trebam pronaći torbicu koja se slaže i spremna 
sam!“, kaže Lejla sa uzbuđenjem i osmijehom na 
licu. Zna da će ta noć biti ispunjena smijehom, 
plesom i govorima njenih nastavnika i nastavnica 
koji su ih učili i bili uz njih proteklih godina. Novo 
životno poglavlje je otvoreno i Lejla razmišlja o 
svim izazovima i prilikama koje je čekaju u 
Gimnaziji – novi predmeti, novi prijatelji i nova 
iskustva. Mala nesigurnost svakako je prisutna, 
ali SOS mama, kao i braća i sestre su tu da 
potapšaju po leđima i kažu „možeš ti to!“

Bili smo uz Lejlu, ali i sve druge mališane koji 
odrastaju u našoj brizi, godinama koje su iza nas. 
Bit ćemo uz njih dokle god im to bude bilo 
potrebno. Hvala Vam što ste godinama naš 
prijatelj i što nas podržavate u činjenju dobrih 
dijela.

S ljubavlju,
Džana Olovčić

SOS Dječija sela u BiH

*Zbog zaštite privatnosti
imena i fotografije su izmijenjene.

